Коми Республикаса велӧдан организацияяс дасьӧсь выль велӧдчан во кежлӧ. 

Та йылысь талун Коми Республикаса йӧзӧс велӧдан министр Владимир Шарков юӧртіс Коми Республикаса Юралысь Вячеслав Гайзерлы.  Министр пасйис, мый велӧдан учреждениеяслысь пӧжарысь видзчысян да санитарнӧй оланпастэчас корӧмъяслы лӧсялӧмсӧ могмӧдӧм вылӧ ӧнія да капитальнӧя дзоньталӧм вӧлі медшӧр могӧн тайӧ гожӧмын.  

В. Шарков тӧдчӧдіс, мый став республиканскӧй велӧдан организацияыс лэдзӧма удж дорӧ: 364 школа, 383 челядьӧс видзанін, 56 содтӧд тӧдӧмлун сетан организация, 25 уджсикасӧ велӧдан организация да 1 вуз (Канму службаӧ да веськӧдлыны велӧдан Коми Республикаса академия — Прим.). 24 челядьӧс видзанін да 44 школа комиссияяс примитӧмаӧсь пасйӧгъясӧн, кутшӧмъяс оз торкны велӧдан да сӧвмӧдан уджсӧ да кутасны бырӧдсьыны уджалігӧн. 

Велӧдан учреждениеяс выль велӧдчан во кежлӧ дасьтӧм вылӧ, тшӧтш пӧжарысь видзчысянлун да санитарно-эпидемиологическӧй безопасносьт могмӧдан мероприятиеяс збыльмӧдӧм да видзӧдан органъясӧн аддзӧм торкӧмъяс бырӧдӧм вылӧ, сетӧма 199,7 миллион шайт. 20,8 миллион шайт — муниципальнӧй да 178,8 миллион шайт — канму велӧдан организацияясӧ. Ставнас 2015 воын тайӧ могъяс вылӧ урчитӧма 389,4 миллион шайт, сы лыдын 44,1 миллионыс — сьӧмкудйысь ӧтдор источникъясысь кыскӧм сьӧм. Министр шуис, мый велӧдан учреждениеяс выль велӧдчан во кежлӧ примитан комиссияясӧн индӧм пасйӧгъяслӧн помкаясысь ӧти — планируйтӧм мероприятиеяс збыльмӧдан кад нюжӧдӧм, талунъя лун кежлӧ видзӧма 51,3 % сьӧм. 

Торйӧн Владимир Шарков сувтліс сиктса школаясын физическӧй культура да спортӧн занимайтчӧм вылӧ условиеяс лӧсьӧдан федеральнӧй проект збыльмӧдӧм вылӧ, кодӧс пӧртӧ олӧмӧ Россия Федерацияса йӧзӧс велӧдан да наука министерство «Единая Россия» ютыркӧд ӧтув. Тайӧ проект серти республикаса 15 муниципальнӧй общеобразовательнӧй организацияын мунӧны дзоньтасян уджъяс, 1-ын планируйтӧма дасьтыны спортивнӧй зал жыръяс перепрофилируйтӧмӧн. Дзоньтасян уджъяс помасьӧмаӧсь Няшабӧж школаын. Кӧч тӧлысь 1 лунӧдз кӧсйӧны помавны уджъяс 9 общеобразовательнӧй организацияын, кольӧм 6 организацияыс лоӧ дась йирым тӧлысь 1 лун кежлӧ. 

Капитальнӧя дзоньтасьӧмъяс мунӧны 2 №-а Ухта карса шӧр школаын. Талунъя лун кежлӧ помасьӧма став стрӧитчан уджыс, нуӧдӧны школа гӧгӧрса мутас бурмӧдӧм: асфальтируйтӧны туйяс, лӧсьӧдӧны уличаяс югзьӧдӧм, ӧградитӧны вевт, дзоньталӧны школа бан. Помасьӧны сантехника, светильникъяс сувтӧдӧм, пытшкӧс уджъяс. Выль лицензия босьтӧм да удж заводитчӧмсӧ планируйтӧны 2015 вося йирым тӧлысь 5 лунсянь. 

Коми Республикаса Юралысь тшӧктіс Йӧзӧс велӧдан министерстволы муниципалитетъяскӧд ӧтув дасьтыны 2016-2017 вояс кежлӧ быд велӧдан организация серти видзӧдан органъясӧн аддзӧм пасйӧгъяс бырӧдан график. 

«Висьталӧй карса да районса уджъёртъясныдлы, мый оз позь, медым велӧдан учреждениеяслӧн зданиеяс дорӧ вӧліны пасйӧгъяс, найӧс бырӧдӧм вылӧ вичмӧдӧма сьӧм, но уджыс ас кадӧ оз мун. Тайӧ висьталӧ, кыдзи муниципалитетъяс тӧждысьӧны школаясын да челядьӧс видзанінъясын ныв-зонлы условиеяс вӧсна. Юӧртӧй ставлы — мероприятиеяс ас кадӧ вӧчӧмсӧ, ӧнія дзоньтасян уджъяс вылӧ вичмӧдӧм сьӧм видзӧмсӧ медводз кутасны тӧд вылын районъясын выль школаяс да челядьӧс видзанінъяс кыпӧдӧм йылысь кывкӧртӧдъяс вӧчигӧн. И мед бӧрнас мэръяс вочавидзасны йӧзлы. Веськӧдлан котырлӧн матысса чукӧртчылӧм дырйи лоӧ тырвыйӧ сёрнитӧма выль велӧдчан во кежлӧ дасьтысьӧм йылысь, сы вӧсна пыртӧй тайӧ юалӧмсӧ асланыд докладӧ», - тшӧктіс Вячеслав Гайзер. 

